1726 Hítardalsannáll: Vetur snjóa- og frostalítill og staðviðrasamur, en víða um sveitir mjög jarðlítið af áfreðum; batnaði eftir miðgóu. Vorið gott, sumarið nýtingasamt grasvöxtur í meðallagi, haustið rosasamt og snjóasamt; batnaði með vetrarkomu með góðviðrum fram til nyársins. Þann 13. Octobris, sem var 17 sunnudagur eptir trinitatis, gerði stórt áhlaupa norðanveður með stórfjúki og frosti, helzt fyrir vestan, norðan og í Austfjörðum, hvar það kom eigi fyr en á mánudaginn þann 14., og gerði þar stóra fjárskaða, svo og norðanlands, um Dalasýslu, Staðarsveit, Kolbeinsstaðahrepp og víðar. Í þeim veðrum urðu nokkrar manneskjur úti ... . Laugardaginn undir stórviðrið lagði út af höfninni Reyðarfjarðarskaupskip, draghlaðið, fórst með góssi og mönnum, og ekkert til þess spurzt. ... Hafís lá fyrir Ströndum um vorið og svo norðanlands. ... Á kyndilmessuaptan gerði stórt sjóarflóð. Tók þá út 2 skip í Einarslóni og einn mann með þeim. Braut og 2 skip á Skipakaga og víðar af  þeim sjóargangi. 

Hvammsannáll: Vetrarveðrátta með blotum og áfreðum, víða hart, en enginn stórmissir. Á föstu gerði veður hvasst, sem braut 3 skip á Eyrarbakka á Loptsstaðasandi, og raskaði heyjum. ... Hafís kom um páskatíma fyrir norðan, og hvalir nokkrir á land þar. ... Grasár var gott og heyskapar. ... Vetur hinn bezti til jóla, einkum frá því með aðventu. 

Mælifellsannáll: Vetur allgóður. ... Vorið var gott og snemmgróið. ... Sumar var þurrt og gott, en haustið vætu- og rosasamt. 

Vallaannál: Kyrt með hægu frosti nýársdag. Vetur upp þaðan allur allgóður. ... Vorið frá sumarmálum allt allgott, og ólíkast því næstliðna fyrir hita sakir og góðviðra, en þó heldur þurt. Varð því misjafn grasvöxtur og í minna lagi víðast þar sem þurlent var og harðvelli. ... Sumarið frá alþingi allt allgott, en þó misjafnt heyjaðist fyrir sagða orsök ... Haustið gott í inngangi, vott í framgangi, snjóasamt í útgangi um norðursveitir; kom snjó 3 vikum fyrir vetur, er á lá nokkuð á hann fram. ... Vetur, frá því batnaði og upp tók snjóinn, er kom síð um haustið (sem var þá nær því mánuður af vetri) góður til jóla. Góðviðri kyrt með hægu frosti án tunglsljóss jólanóttina, og svo upp þaðan um jóla, allt til nýárs.  

Þingmúlaannáll: Miðvikudaginn [29. maí] fyrir uppstigningardag í einu mesta óveðri ...   

